
QISHLOQ XO‘JALIGIDA 
AGROKIMYO XIZMATLAR 

KO‘RSATISHNING IQTISODIY 
SAMARADORLIGINI OSHIRISH 

YO‘LLARI
Tabayev Azamat Zaripbayevich

PhD, “Toshkent irrigatsiya va qishloq xo‘jaligini mexanizatsiyalash 
muhandislari instituti” Milliy tadqiqot universiteti dotsenti

Annotatsiya: Maqolada qishloq xo‘jaligida agrokimyo xizmatlari ko‘rsatishning iqtisodiy samaradorligining hozirgi holati 
yoritilgan, sohaga oid muammolarni vujudga kelish sabablari va ularni bartaraf etish hamda agrokimyo xizmati ko‘rsatish 
samaradorligini oshirish bo‘yicha takliflar berilgan.

Kalit so‘zlar: agrokimyo xizmatlar, samaradorlik, baho, fyuchers shartnomasi, raqobat, talab, taklif.
Abstract: The article highlights the current state of economic efficiency of agrochemical services in agriculture, gives the 
causes of problems associated with the industry and their elimination, as well as proposals for increasing the efficiency 
of agrochemical services.

Key words: agrochemical services, efficiency, price, futures contract, competition, demand, supply.
Аннотация: В статье освещено современное состояние экономической эффективности агрохимического обслу-
живания сельского хозяйства, даны причины возникновения проблем, связанных с отраслью, и их устранение, а 
также предложения по повышению эффективности агрохимического обслуживания.

Ключевые слова: агрохимические услуги, эффективность, цена, фьючерсный контракт, конкуренция, спрос, пред-
ложение.

K I R I S H
Mamlakatimiz iqtisodiyotining muhim va yetakchi tarmoqlaridan biri bu qishloq xo‘jaligi hisoblanadi. Qishloq 

xo‘jaligi mamlakatimiz aholisini oziq-ovqat mahsulotlariga bo‘lgan ehtiyojini qondirish, sanoatini xom ashyo 
bilan ta’minlash bilan birga eksportni oshirishdagi o‘rni juda yuqori.

Bugungi kunda qishloq xo‘jaligida islohotlar olib borishda qishloq xo‘jaligi mahsulotlari hosildorligi bilan 
birga uning sifatini oshirishga alohida e’tibor qaratilmoqda. Buni amalga oshirish uchun sohada ilmiy-tadqiqot 
ishlarini jadallashtirish, tejamkor va innovatsion texnologiyalarni keng jalb qilish bilan birga iqtisodiy muno-
sabatlarni bozor mexanizmlari asosida to‘g‘ri tashkil etish muhim ahamiyatga ega. Jumladan, agrokimyo 
korxonalari xizmat ko‘rsatishda, mineral o‘g‘itlar va o‘simliklarni himoya qilish vositalarini yetkazib berishda 
tashkiliy-iqtisodiy va moliyaviy mexanizmlarini samarali ishlashini yo‘lga qo‘yishda qishloq xo‘jaligi korxonalari 
o‘z imkoniyatlari doirasida sifatli agrokimyo xizmat ko‘rsatishni amalga oshirish iqtisodiy jihatdan maqsadga 
muvofiq emasligi va ko‘pincha tashkiliy jihatdan ichki imkoniyatlarining cheklanganligini inobatga olish lozim [2].

T A D Q I Q O T N I N G  M A Q S A D I
Tadqiqotning maqsadi qishloq xo‘jaligida agrokimyoviy xizmatlar ko‘rsatishning iqtisodiy samaradorligini 

oshirish bo‘yicha ilmiy taklif va tavsiyalar ishlab chiqish hisoblanadi.

T A D Q I Q O T  M E T O D L A R I
Tadqiqot olib borish natijasida olingan ma’lumotlarga ishlov berish, mantiqiy mushohada, adabiyotlarni tan-

qidiy o‘rganish, analiz va sintez, induksiya va deduksiya, taqqoslash, modellashtirish, iqtisodiy tahlil usullaridan 
foydalanildi.

T A D Q I Q O T  M A V Z U S I N I N G  D O L Z A R B L I G I
Agrokimyoviy xizmatlarni o‘ziga xos jihatlarini hisobga olgan holda istiqbolda xizmat ko‘rsatish sohasini 

samarali tashkil etish maqsadida O‘zbekiston Respublikasi Prezidentining 2019-yil 23-oktyabrdagi PF-5853-
sonli Farmoniga asosan tasdiqlangan “O‘zbekiston Respublikasi qishloq xo‘jaligini rivojlantirishning 
2020–2030-yillarga mo‘ljallangan Strategiyasi”da sohaning ustuvor vazifalari asosli ravishda belgilab berildi. 
Mazkur dasturga asosan qishloq xo‘jaligini boshqaruvi sohasida davlat ishtirokini kamaytirish va investitsiyaviy 
jozibadorlikni oshirish yuzasidan belgilangan vazifalar qishloq xo‘jaligi ishlab chiqarish infratuzilma subyekt-
lariga ham xosdir [1].

Lekin, bu vazifalar qishloq xo‘jaligi bilan xizmat ko‘rsatuvchi subyektlar o‘rtasidagi iqtisodiy munosabatlar 
doirasida ishlab chiqish o‘z samarasini beradi. Ayniqsa, qishloq xo‘jaligi mahsulotlarini yetishtirish xarajatlar 
tarkibida mineral o‘g‘itlar va kimyoviy vositalar sarfining ulushini yuqoriligi bunga kengroq to‘xtalishni talab 
qiladi. Bugungi kunda respublikamiz mineral o‘g‘itlar bozori konyukturasida quyidagicha muammolar mavjud:

●	 mineral o‘g‘itlar narxining doimiy emasligi va tez-tez o‘zgarib turishi;

●	 mineral o‘g‘it ishlab chiqaruvchilar bilan iste’molchilar o‘rtasida qarama-qarshiliklarning yuzaga  
kelishi. [4]

FAO tashkilotining statistik ma’lumotlariga ko‘ra 2000–2020 yillar mobaynida dunyo miqyosida qishloq 
xo‘jaligida 1 gektar ekin maydonlari uchun foydalanilgan noorganik o‘g‘itlarning o‘rtacha miqdori 43 foizga 
oshgan, ya’ni azot, fosfor va kaliyli o‘g‘itlar yig‘indisi 129 kg ozuqaviy moddani tashkil etgan.

Agar mazkur ko‘rsatkichni, O‘zbekiston bo‘yicha tahlil qilib ko‘rganimizda, 2020-yilda dunyo bo‘yicha 
o‘rtacha ko‘rsatkichga nisbatan 1,8 marta yuqori ekanligi hamda 2000-yilga nisbatan esa 1,5 barobar ortganiligi 
kuzatilgan. 2020-yilda, ushbu ozuqaviy moddalarning 162,5 kg/ga azotli o‘g‘itlar (70,4 foiz), 50,9 kg/ga fosforli 
o‘g‘itlar (22,1 foiz) va 17,3 kg/ga kaliyli o‘g‘itlar (7,5 foiz) hissasiga to‘g‘ri keladi (1-jadval).

1-jadval: 1 ga ekin maydonida noorganik o‘g‘itlarning oziq moddalari sifatida foydalanish holati, kg/ga [20]

Hududlar
Azotli o‘g‘it Fosforli o‘g‘it Kaliyli o‘g‘it Jami o‘g‘itlar

2000-y. 2020-y. 2000-y. 2020-y. 2000-y. 2020-y. 2000-y. 2020-y.

Jahon bo‘yicha 54,3 72,9 21,5 30,9 14,5 25,2 90,3 129,0

Afrika 11,0 16,3 4,1 6,5 2,1 3,7 17,2 26,4

Amerika 47,2 70,9 22,1 41,0 22,3 38,6 91,6 150,6

Osiyo 83,2 111,4 31,5 43,9 13,9 32,1 128,6 187,4

Yevropa 42,5 52,6 13,2 14,5 15,6 15,9 71,3 83,0

Okeaniya 38,4 42,9 45,0 29,8 9,4 9,5 92,9 82,1

O‘zbekiston 125,7 162,5 24,1 50,9 1,7 17,3 151,5 230,7

Germaniya 153,7 106,7 29,2 16,2 45,3 37,6 228,2 160,5

Turkiya 52,3 88,7 23,8 33,0 3,1 5,0 79,2 126,6

Qozog‘iston 1,0 2,5 0,2 3,0 0,1 0,1 1,2 5,6

Qirg‘iziston 19,4 19,0 1,0 2,0 0,1 0,3 20,5 21,4

Tojikiston 10,1 68,4 7,0 2,7 78,0

Turkmaniston 52,3 88,7 23,8 33,0 3,1 5,0 79,2 126,6

2000–2020-yillar oralig‘ida 1 gektar ekin maydonlari uchun o‘g‘itlardan foydalanish darajasining ortishi 
bilan ekinlar hosildorligi ko‘rsatkichlari o‘zgarishi o‘rtasida nomutanosiblik kuzatiladi. Bu esa qishloq xo‘jaligini 
mineral o‘g‘it va kimyoviy vositalar bilan ta’minlash yuzasidan ko‘rsatilayotgan xizmatlarning iqtisodiy samara-
dorligi juda past daraja ekanligini ifodalaydi. Buni qishloq xo‘jaligi tovar ishlab chiqaruvchilari o‘rtasida ko‘rsa-
tilgan agrokimyoviy xizmatlarni baholash maqsadida o‘tkazilgan so‘rovnoma natijalarida ham kuzatish mumkin 
(2-jadval).

2-jadval: Sirdaryo viloyati fermer xo‘jaliklari o‘rtasida ko‘rsatilgan agrokimyoviy xizmatlarni baholash maqsadida 
o‘tkazilgan so‘rovnoma natijalari*

№ Berilgan savol mazmuni

Berilgan javob natijalari, %

Klaster Davlat Savdo firmasi 
va bozor

1 Mineral o‘g‘it va agrokimyo xizmatlari narxlari kim tomondan belgilanadi? 72 4,2 23,8

Arzon Qoniqarli Qimmat

2 Mineral o‘g‘itni narxi sizga ma’qulmi? 0 3,2 96,8

Past O‘rta Yuqori

3 Mineral o‘g‘itni sifati sizga maqulmi? 3,7 89,4 2,6

4 Mineral o‘g‘itning samardoriligi qanday? 4 76 20

Ha Yo‘q Bilmayman

5 Mineral o‘g‘it va kimyoviy vositalarining narxi bilan qishloq xo‘jaligi 
mahsulotlari narxlarining mutanosibligi mavjud deb hisoblaysizmi? 8 84 8

6 Agrokimyoviy xizmat ko‘rsatish bo‘yicha shartnomaviy munosabatlari 
to‘g‘ri shakllangan, adolatli deb hisoblaysizmi? 24 28 48

* Muallifning ilmiy tadqiqotlari asosida tuzilgan

So‘rovnoma natijasida, “Mineral o‘g‘it narxi sizga ma’qulmi?” degan savolga 96,8 foizi qimmat deb bahol-
agan. “Mineral o‘g‘it sifati sizga ma’qulmi?” degan savolga ea 89,4 foizi “o‘rta” baho bergan. Demak, iste’mol-
chilar tomonidan “o‘rtacha” sifatdagi mahalliy mineral o‘g‘itlar “qimmat” bahoda yetkazib berilayotganligini 
ta’kidlashgan hamda ularning samaradorigini 76 foiz ishtirokchilar o‘rtacha holatda deb baholagan.

Agrokimyoviy xizmatlar samaradorligi mezonlari – bu yuqori sifatli agrokimyoviy mahsulotlar va xizmatlarning 
turli iste’molchilarining real ehtiyojlariga mos keladigan aniq va samarali natijalarga erishishga qaratilgan etal-
onlar tizimidir. Bugungi kunda davlat idoralari qishloq xo‘jaligi agrokimyoviy xizmatlari tizimini bozor sharoitlariga 
moslashtirish jarayonida yuz berayotgan salbiy jarayonlarning passiv kuzatuvchilariga aylanmoqda. Bunday 
sharoitda asosiy qishloq xo‘jaligi tovar ishlab chiqaruvchisi sifatida imtiyozli kreditlar fermer xo‘jaliklariga yo‘nal-
tirilishi va undan erkin foydalanish huquqi berilishi yoki berilmasligi muhim ahamiyatga ega. Mineral o‘g‘itlar 
hamda kimyoviy vositalarini yetkazib berishda hududlar bo‘yicha agrokimyoviy xizmatlar ko‘rsatishning turlicha 
shakli va tartiblari o‘zaro munosabatlarni o‘rnatishda salbiy ta’sir qilmoqda.

Ma’lumki, agrokimyoviy xizmatlar ko‘rsatishning iqtisodiy samaradorligi qishloq xo‘jaligi korxonalarining 
iqtisodiy samaradorligi bilan bog‘liq. Demak, agrokimyoviy xizmatlar ko‘rsatishning iqtisodiy samaradorligini 
aniqlash hamda samaradorlikka ta’sir etuvchi omillarni nazariy jihatdan o‘rganish muhim ahamiyatga ega. 
Agrokimyoviy xizmatlarning iqtisodiy samaradorligini aniqlovchi ko‘rsatkichlar sifatida o‘g‘itlarning hosil bilan 
qoplanuvchanlik ko‘rsatkichini e’tirof etish mumkin. Mazkur ko‘rsatkich o‘g‘it hisobiga olingan hosil bo‘lib, asosiy 
ekin turi bo‘yicha quyidagicha aniqlanadi:

Ho‘ = (H * Uo‘) : 100 (1)

bu yerda: Ho‘ – o‘g‘it hisobiga qo‘shimcha yetishtirilgan mahsulot hajmi, t; H – yalpi mahsulot hajmi, t; Uo‘ – yalpi 
hosilda o‘g‘itni tutgan ulushi, foizda.

Mazkur ko‘rsatkich har bir hudud, tuproq turlari, yerga o‘g‘it solishning past, o‘rta, yuqori darajalari, asosiy 
ekin turlari (paxta, g‘alla) yoki ekin turlarining guruhlari (meva, sabzavot, poliz) bo‘yicha alohida hisoblanishi 
lozim. Buni aniqlash uchun uchun quyidagilarni aniqlash lozim:

●	 sarflangan o‘g‘it me’yorining ekin turi bo‘yicha tavsiya etilgan me’yorga mos ekanligi;

●	 mineral o‘g‘itlar hajmining me’yorda belgilab berilgan mineral o‘g‘it hajmi o‘rtasidagi o‘zaro farq miqdori;

●	 o‘zaro farqlariga qarab guruhlarga ajratib, me’yoriy o‘zgarishlar intervaliga mos holda o‘g‘itlarning sarf
lanish me’yoridan kelib chiqqan holda ularning hosildorlikdagi ulushi aniqlanadi.

O‘g‘it hisobiga qo‘shimcha yetishtirilgan mahsulotni mineral o‘g‘itlarning haqiqatdagi sarfiga bo‘linganda 
o‘g‘itlarning qoplanuvchanligi hisoblanadi:

Qo‘ = Ho‘ : O‘h (1)

Bu yerda, Qo‘ – o‘g‘itlarning hosil bilan qoplanuvchanli ko‘rsatkichi, O‘h – haqiqatdagi o‘g‘it sarfi.
Mazkur o‘g‘itlarning hosil bilan qoplanuvchanlik ko‘rsatkichi agrokimyoviy xizmatlar ko‘rsatishga iqtisodiy 

jihatdan baho beradigan asosiy iqtisodiy samaradorlik ko‘rsatkichi hisoblanadi. Qishloq xo‘jaligida o‘g‘it-
ning hosildorlikdagi ulushini hisobga olishda oxirgi yillardagi hududlarning o‘rtacha miqdoridan foydalanish 
maqsadga muvofiqdir.

Ekin hosildorligini oshirishda o‘g‘itning ta’siri mahsulot sifatini belgilovchi ko‘rsatkichlarda ham o‘z aksini 
topadi. Masalan, paxta xom ashyosining sorti yoki tolasining uzunligi, g‘allaning oqligi va kleykovinalarini yuqo-
riligi hamda boshqa ekinlarning sifat ko‘rsatkichlarini yaxshilanishi bilan izohlash lozim. Agrokimyoviy xizmatlar 
ko‘rsatuvchi korxonalar faoliyatining samaradorligi miqdor hamda sifat ko‘rsatkichlari tizimi orqali ifodalanadi 
va ularning iqtisodiy samaradorlik ko‘rsatkichlarini aniqlashda o‘z aksini topadi. Aniq xulosa chiqarish uchun 
mazkur samaradorlik ko‘rsatkichlaridan foydalanilganda aniqlangan nisbiy ko‘rsatkichlar emas, balki barcha 
ko‘rsatkichlarni yagona ball tizimida baholashdan foydalanish zarur.

Agrokimyoviy xizmatlarning iqtisodiy samaradorligi qiymat, miqdor va nisbiy ko‘rsatkichlar orqali ifodala-
nadi. Bu ko‘rsatkichlar bevosita agrokimyoviy xizmatlar ko‘rsatuvchilar hamda ularning xizmatidan foydala
nuvchi qishloq xo‘jalik mahsulotlari ishlab chiqaruvchilariga bog‘liq.

Agrokimyoviy xizmatlarning iqtisodiy samaradorligini qiymat ko‘rsatkichlari narxlar bilan bog‘liq barcha 
bajariladigan ish va xizmatlar qiymatini o‘zida aks ettirib, quyidagilardan iborat bo‘ladi:

Agrokimyoviy xizmatlarga bog‘liq ko‘rsatkichlar:

●	 asosiy ishlab chiqarish vositalari hisobiga bajarilgan ish va xizmatlar qiymati;

●	 bajarilgan ish va xizmatlar hisobiga asosiy ishlab chiqarish fondlari qiymati;

●	 boshqaruv xodimi va ishchi hisobiga bajarilgan ish va xizmatlar qiymati.

Agrokimyoviy xizmatlardan foydalanuvchilarga bog‘liq ko‘rsatkichlar:

●	 qo‘shimcha yaratilgan mahsulot qiymati hisobiga qo‘shimcha xarajatlarni qoplash;

●	 qo‘shimcha sarflangan xarajatlar hisobiga yaratilgan qo‘shimcha mahsulotlar qiymati;

●	 sarflangan mineral o‘g‘it hisobiga olingan shartli sof daromad;

●	 qishloq xo‘jalik korxonasidagi ishlab chiqarish rentabelligi darajasi.

Miqdor ko‘rsatkichlari agrokimyoviy xizmatlarni va xo‘jalik shakllarini ma’lum bir hajmdagi bajariladigan 
ish va xizmatlar, sarflangan resurslar miqdori hamda ko‘rsatilgan xizmat hisobiga olingan va saqlab qolingan 
hosilda ifodalaniladi. Qishloq xo‘jaligiga agrokimyo xizmati ko‘rsatishning mavjud tamoyillari va qonuniyatlarini 
har tomonlama nazariy jihatdan o‘rganish shuni ko‘rsatadiki, agrokimyoviy xizmatlarning iqtisodiy mexanizmi 
bevosita xizmat ko‘rsatish samaradorligini oshirish orqali agrokimyoviy mahsulotlar va xizmatlar bozori subyekt
larini mutanosib talab va taklifining muvozanatiga erishishni ta’minlashi kerak.

Buning uchun ishlab chiqaruvchi va xizmat ko‘rsatuvchilarning o‘zaro agrokimyoviy xizmatlar bahosidagi 
ulushi aniq bo‘lishi maqsadga muvofiqdir. Bunda tomonlarning majburiyatlari va moddiy javobgarlik darajasini 
pirovard natija, ya’ni ekinlarning hosildorligiga bog‘lash maqsadga muvofiq.

Shuningdek, fyuchers shartnomalari asosida xizmat ko‘rsatadigan agrokimyo xizmati korxonalari faoliyatini 
yaxshilash uchun ularga imtiyozli kredit ajratish hamda soliq to‘lovida imtiyozlar berish ahamiyatlidir. Shunda, 
bozorda raqobatning ortishiga hamda mineral o‘g‘itlar va agrokimyo xizmatlari narxining tushushiga olib keladi.

T A K L I F L A R
Agrokimyoviy xizmatlar ko‘rsatishning iqtisodiy samaradorlik ko‘rsatkichlariga ta’sir qilishda iqtisodiy 

manfaatlarni muvofiqlashtirish va agrokimyoviy xizmatlarning har bir ishtirokchisining qishloq xo‘jaligi ishlab 
chiqarishining yakuniy maqsadlariga erishishga yo‘naltirilganligini ta’minlash muhim ahamiyatga ega. Shuning 
uchun, umumiy iqtisodiy samaradorlikka ta’sir etuvchi vositalar tizimi sifatida quyidagi shartlarni qanoatlantiri
lishi lozim deb hisoblaymiz:

●	 agrokimyo xizmatlari ishtirokchilarining xizmatlari bozorida barqaror mavqeyini hamda raqobatbardosh-
ligini ta’minlash;

●	 agrokimyo xizmat ishtirokchilarida qishloq xo‘jaligi tovar ishlab chiqarishining yakuniy natijalariga qizi
qishni shakllantirish;

●	 zimmasiga olgan majburiyatlarini o‘z vaqtida bajarilishini rag‘batlantirish;

●	 agrokimyo xizmatining har bir ishtirokchisining moddiy-texnik bazasi va mehnat resurslari takror ishlab 
chiqarishga mutanosib ravishda ta’minlashini qo‘lab-quvvatlash.

